
ILK MAKTABGACHA YOSHDAGI 
BOLALARDA SENSOR TARBIYA

Umarova Muyassarxon A’zamjonovna
Farg‘ona viloyati, Buvayda tumani,

2-sonli davlat maktabgacha ta’lim tashkiloti oliy toifali tarbiyachisi

Annotatsiya: Ushbu maqolada ilk maktabgacha yoshdagi bolalarda sensor tarbiyaning mohiyati, maqsadlari, uni amalga 
oshirish usullari, didaktik materiallar hamda zamonaviy texnologiyalar yordamida sezgi a’zolari faoliyatini rivojlantirish 
metodlari yoritilgan. Sensor tarbiyaning bola intellektual rivojlanishiga ta’siri ham atroflicha tahlil etiladi.

Kalit so‘zlar: sensor tarbiya; sezgi a’zolari; idrok; maktabgacha ta’lim; metodika; didaktik materiallar.
Abstract: This article explores the essence of sensory education in children of early preschool age, its objectives, imple-
mentation methods, and the use of didactic materials and modern technologies to develop the functioning of sensory 
organs. The article also provides a comprehensive analysis of the impact of sensory education on a child’s intellectual 
development.

Key words: sensory education; sensory organs; perception; preschool education; methodology; didactic materials.
Аннотация: В данной статье раскрывается сущность сенсорного воспитания у детей младшего дошкольного воз-
раста, его цели, методы реализации, а также использование дидактических материалов и современных техно-
логий для развития деятельности органов чувств. Также подробно анализируется влияние сенсорного воспитания 
на интеллектуальное развитие ребёнка.

Ключевые слова: сенсорное воспитание; органы чувств; восприятие; дошкольное образование; методика; 
дидактические материалы.

KIRISH
Maktabgacha ta’lim tizimida bolaning har tomonlama rivojlanishi, ayniqsa sensor tarbiyasi, asosiy yo‘nal-

ishlardan biri hisoblanadi. Sensor tarbiya – bu bolaning sezgi organlari orqali atrof-muhitni anglashi, rang, 
shakl, hajm, tovush, harorat kabi his-tuyg‘ularni o‘zlashtirishi va tafakkur jarayoniga o‘tishi bosqichidir.1 Ushbu 
jarayon bolaning psixofiziologik rivojlanishida muhim o‘rin tutadi.

Bugungi kunda bolalar maktabgacha yoshda jadal rivojlanish bosqichini boshdan kechirmoqda. Ayniqsa, 
1–3 yoshgacha bo‘lgan davrda bolaning sezgi organlari va psixofiziologik rivojlanishi o‘ziga xos xususiyat-
larga ega bo‘ladi. Bu yoshdagi bolalar, asosan, idrok, his qilish, sezish, tinglash va ko‘rish orqali atrof-muhitni 
anglaydi. Shu bois sensor tarbiya aynan ilk maktabgacha yosh davridan boshlanishi zarur.

Sensor tarbiya – bu bolaning sezgi a’zolari (ko‘z, quloq, burun, teri, til) orqali olgan ma’lumotlarini idrok 
qilish, farqlash va taqqoslash qobiliyatini rivojlantirishga yo‘naltirilgan ta’limiy jarayondir.2 

Bola tarbiyasining eng muhim davri – uning 5 yoshgacha bo‘lgan davrda shakllanadigan tasavvurlari va 
aqliy yetilganligi bilan izohlanadi. Bu davrning ahamiyati olimlar tomonidan ilmiy asosda isbotlangan. Shuni 
inobatga olgan holda, maktabgacha yoshdagi bolalarning aqliy yuksalishi, fikriy bilish darajasi va tarbiyaviy 
munosabatlarga kirishishlari uchun aniq belgilangan me’yorlar asosida ish tashkil etilishi maqsadga muvofiq 
hisoblanadi.

MAVZUGA OID ADABIYOTLAR TAHLILI
Davlat va jamiyat kelajagi bevosita bog‘liq bo‘lgan muhim jarayon – bu bolalarni tarbiyalash masalasidir. 

Bugungi kunda ushbu yo‘nalish davlat siyosati darajasiga ko‘tarilib, bolalar tarbiyasiga jahon hamjamiyatida 

1 Abdullayeva Z., Maktabgacha yoshdagi bolalar psixologiyasi. – Toshkent: Fan, 2017. – 112 b.
2 Norkulova D. “Sensor tarbiya asoslari”, Maktabgacha ta’lim, 2021, №4. – 47 b.

belgilangan standartlar asosida jiddiy e’tibor qaratilmoqda. Zero, maktabgacha ta’lim tashkilotlarida ilk maktab-
gacha yoshdagi bolalarning hissiy va jismoniy rivojlanishini uyg‘unlashtirishga qaratilgan muhim tavsiyalar 
tarbiyachilarga taqdim etilmoqda.

Ushbu sohaning yetakchi olimlaridan biri – butun dunyoga mashhur italiyalik shifokor, pedagog va ta’lim 
islohotchisi Maria Montessori o‘zining noyob Montessori pedagogik tizimi bilan bu borada alohida o‘rin egal-
laydi. U tomonidan ishlab chiqilgan yondashuvlar maktabgacha yoshdagi bolalarda sensor rivojlanishni ta’min-
lashda muhim amaliy vosita hisoblanadi.

Mazkur yo‘nalishda O‘zbekiston maktabgacha ta’lim sohasi vakillari tomonidan olib borilayotgan tadqiqotlar 
orasida Dilbar Norqulovaning “Sensor tarbiya asoslari” nomli ilmiy maqolasi muhim manba sifatida e’tiborga 
loyiqdir. Maqolada ko‘z, quloq, teri, til, burun kabi sezgi organlari faoliyatining uyg‘un rivojlanishi bolaning aqliy 
va ruhiy kamoloti uchun zamin bo‘lishi ta’kidlanadi. Muallif fikriga ko‘ra, aynan 1–3 yosh oralig‘i bola sensor 
faoliyatining eng faol bosqichidir. Ushbu davrda quyidagi omillarga alohida e’tibor qaratish zarur:

• atrof-muhitni anglash uchun real (moddiy) predmetlar bilan muloqot o‘rnatish;

• bolaning e’tiborini jalb etuvchi tovushli, rangli va shaklli vositalardan foydalanish;

• individual yondashuv asosida mashg‘ulotlarni tashkil etish.3 

Bundan tashqari, M. Rasulovaning “Maktabgacha yoshdagi bolalar bilan mashg‘ulotlar” nomli risolasida 
ham maktabgacha yoshdagi bolalar tarbiyasining asosini ularning didaktik qobiliyatlari bilan ishlash tashkil 
etishi lozimligi ta’kidlanadi. Mazkur risolada aynan ushbu yo‘nalishga alohida vaqt ajratilishi tavsiya etilgan.

TADQIQOT METODOLOGIYASI
Ma’lumki, bolalarga xos tez o‘zgaruvchanlik, beqarorlik, moslashuvchanlik va taqlidga moyillik ularning 

muhim psixologik xususiyatlaridan hisoblanadi. Shu bois ilk maktabgacha yoshdagi bolalarning sensor tarbi-
yasida Montessori metodikasi asosida quyidagilarga e’tibor qaratiladi:

1. Bola – faol subyekt. Ta’lim bola uchun emas, balki bola bilan birga olib boriladi. Ya’ni bolaning ehtiyojlari 
va qobiliyatlaridan kelib chiqib, ta’limning shakli va mazmuniga e’tibor qaratish lozim.

2. Sensor rivojlanish – asos. Bola atrof-muhitni sezgi organlari orqali idrok etadi. Shu sababli u tabiat, koinot 
va o‘z tanasi haqidagi aniq ma’lumotlar bilan qurollantirilishi zarur. Zero, bolaning hissiy bilish jarayoni 
uning hayotiy ehtiyojlari bilan bog‘liq bilimlarining asosi hisoblanadi.

3. Maxsus muhit. Bolaga moslashtirilgan, tartibli va didaktik materiallar bilan boyitilgan muhit yaratiladi. 
Boladagi imkoniyatlarni baholash vositasi sifatida qat’iy rejim emas, balki moslashuvchan sharoit ustuvor 
bo‘lishi kerak. Bola ijodiy muhit bilan doimiy aloqada bo‘lish orqali o‘z dunyosini kashf etadi.

4. O‘z-o‘zini nazorat qilish. Bolaga erkin tanlov beriladi va u o‘z harakatlarini mustaqil baholaydi. Bu jara-
yonda uning kuzatuvchanlik xususiyatini inobatga olib, tarbiyachidan qat’iy xolislik talab etiladi.

5. Pedagog – yo‘lboshchi. Maktabgacha ta’lim tashkilotlarida tarbiyachi bola faoliyatiga to‘g‘ridan-to‘g‘ri 
aralashmaydi, balki kuzatadi va yo‘naltiradi. Bolaning ijodiy faolligini rag‘batlantirish orqali unda jamiyatga 
moslashuvchanlik va boshqaruvchanlik qobiliyati rivojlanadi.

Bugungi kunda 3 yoshdan boshlab bolalarga mo‘ljallangan minglab Montessori maktablari butun dunyo 
bo‘ylab faoliyat yuritmoqda.

Tarbiya pedagogikasida Montessori tizimi quyidagi afzalliklari bilan ajralib turadi:

• bolaning qobiliyatlarini erta aniqlash va rivojlantirish imkonini beradi;

• sensor tarbiyani chuqur o‘rgangan ilk metodistlardan biri hisoblanadi;

• faoliyatga asoslangan o‘qitish tamoyilini joriy etgan;

• ko‘plab zamonaviy ta’lim texnologiyalariga asos bo‘lgan.4

3 Norkulova D. “Sensor tarbiya asoslari”, Maktabgacha ta’lim jurnali, 2021-yil, №4. – 45 b..
4 https://www.gazeta.uz/oz/2023/03/12/montessori/ 

TAHLIL VA NATIJALAR

Sensor tarbiyaning maqsadi va vazifalari

Ilk maktabgacha yosh (1–3 yosh) davrida bolaning idrok etish qobiliyati hali to‘liq shakllanmagan bo‘ladi. 
Shu sababli bu davrda sezgi a’zolarini rivojlantirishga qaratilgan mashg‘ulotlar muhim ahamiyat kasb etadi.

Sensor tarbiyaning asosiy maqsadi – bola ongida atrofdagi predmetlar va hodisalar haqidagi sezgi asosi-
dagi obrazlarni shakllantirish, ularni farqlash va solishtirish orqali idrokni rivojlantirishdan iborat.

Sensor tarbiyaning asosiy vazifalari:
bolalarda sezgi organlari faoliyatini rivojlantirish;
rang, tovush, shakl, hajm, harorat, ta’m va hidlarni farqlash malakalarini shakllantirish;
idrok jarayonini faollashtirish;
sensor obrazlarni eslab qolish va taqqoslash qobiliyatini rivojlantirish.
Ilk maktabgacha yoshdagi bolalarda sensor rivojlanish bosqichlari
Sensor rivojlanish quyidagi bosqichlarda namoyon bo‘ladi:

• 1–1,5 yosh – reflektor harakatlar, qattiq–yumshoq va issiq–sovuqqa sezgirlik;

• 1,5–2 yosh – rang va shakllarni ajratish, tovushlarga e’tibor qaratish;

• 2–3 yosh – predmetlarning o‘xshashligi va farqliligini anglash, sensor xotira shakllanishi.5

Sensor tarbiyaning tarbiyaviy vositalari

Ilk maktabgacha yoshdagi bolalarning sensor tarbiyasida quyidagi vositalardan foydalaniladi:

• turli rang va shakldagi kubiklar orqali geometrik tasavvurlarni rivojlantirish;

• sensor kartochkalar;

• tovushli va fakturali o‘yinchoqlar;

• Montessori materiallari: sensor panellar, “sokin–shovqin” qutilari va boshqa vositalar.6

Montessori pedagogikasida sensor rivojlanish ustuvor metodik yo‘nalishlardan biridir. Uning fikricha, bola 
dunyoni o‘z tajribasi orqali anglaydi.

Sensor tarbiyaning pedagogik mohiyati

Sensor rivojlanish bo‘yicha quyidagi metodik yondashuvlar qo‘llaniladi:

1. Kuzatish. Tarbiyachi bola faoliyatini kuzatadi, qiziqishiga mos o‘yinlar tavsiya qiladi hamda individual iqti-
dorini rivojlantirishga xizmat qiladi.

2. Tashkillashtirilgan o‘yinlar. Maxsus didaktik o‘yinlar orqali sezgi organlari faollashtirilib, jismoniy qobili-
yatlar aqliy salohiyat bilan uyg‘unlashtiriladi.

3. Erkin faoliyat. Bolaning mustaqil ravishda atrofni o‘rganishiga sharoit yaratiladi. Bu esa bolada ijodiy 
erkinlikni rivojlantiradi.7 

Sensor tarbiya davomida bolalar ranglarni farqlash, tovushlarni eshitib ajratish, shakllarni solishtirish kabi 
mashqlarni bajara boshlaydi. Bu esa keyingi intellektual rivojlanish uchun mustahkam asos bo‘ladi.

Zamonaviy pedagogika mohiyati – maktabgacha ta’limdan boshlanadigan tarbiya jarayonini ilmiy asosda 
tashkil etishdir. Bu jarayonda sensor tarbiya usullari alohida ahamiyatga ega. Tavsiya etiladigan metodik vosi-
talar quyidagilardan iborat:

• didaktik o‘yinlar va materiallar;

• turli rang va fakturadagi kubiklar, piramidalar, sensor panellar, shaklli mozaikalar;

• tovushli o‘yinchoqlar: zangroq, charxpalak, rangli soatlar;

Montessori materiallari: “sensor qutilar”, “past–shovqinli idishlar”, “xushbo‘y idishlar” va bolaga ta’sir qiluv-
 chi boshqa predmetlar. 8

5 Khasanova G. Didaktik o‘yinlar orqali tarbiya. – Toshkent: TDPU, 2019. – 78 b.
6 Norkulova D. “Sensor tarbiya asoslari”, Maktabgacha ta’lim, 2021, №4. – 46.b
7 Montessori M. Bola sirini kashf etish. – Toshkent: Sharq, 2019. – 119 b.
8 Montessori M. Bola sirini kashf etish. – Toshkent: Sharq, 2019. – 127 b.

Metodik tavsiyalar

Maktabgacha ta’lim muassasalari tarbiyalanuvchilarining yosh xususiyatlarini inobatga olgan holda 
quyidagi metodik tavsiyalar beriladi:
1. Kuzatish metodi. Tarbiyachi bolaning his-tuyg‘ularini kuzatib, unga individual faoliyatlarni tavsiya etadi.

2. Solishtirish metodi. Bir xil shakl yoki rangdagi o‘yinchoqlarni ajratish orqali o‘rgatish. Bunda rangli 
qog‘ozlar va ularning shakllari tasvirlangan bo‘laklar ham qo‘llaniladi.

3. Qiyoslash va tasniflash. O‘xshash va farqli predmetlarni ajratish. Bu jarayonda mevalar, buyumlar yoki 
kasbiy ish qurollari asosida ajratish tavsiya etiladi.9

Sensor tarbiya bolaning aqliy salohiyatini rivojlantirishda muhim poydevor vazifasini bajaradi. Chunki 
sensor qobiliyatlar rivojlangani sari bolaning tafakkuri, nutqi, xotirasi va diqqatining shakllanishi tezlashadi. Bola 
ko‘proq tinglab, kuzatib, solishtirib, tahlil va sintez qilgan sari uning fikrlash qobiliyati ortadi.10

Piaget nazariyasiga ko‘ra, bola dastlab sensor–motor bosqich orqali rivojlanadi va aynan shu bosqichda 
idrok, tafakkur va ongning asoslari shakllanadi.11 

Zamonaviy pedagogika – bu zamonaviy bolani tarbiyalashga mos yondashuvni anglatadi. Shu bilan birga, 
bola intellektini rivojlantirishda tajribada sinovdan o‘tgan va ilmiy asoslangan metodlardan foydalanish tavsiya 
etiladi.

XULOSA VA TAKLIFLAR
Ilk maktabgacha yoshdagi bolalarda sensor tarbiya ularning hayotiy tajriba orttirishida muhim o‘rin egal-

laydi. Sensor organlarning rivojlanishi nafaqat bolaning his qilish, balki tafakkur, e’tibor, xotira va nutq faoliya-
tining ham shakllanishiga bevosita ta’sir ko‘rsatadi. Shu bois, maktabgacha ta’lim muassasalarida pedagoglar 
tomonidan sensor tarbiyaga alohida e’tibor qaratilishi zarur.

Shiddat bilan rivojlanib borayotgan zamonda intellektual salohiyatga ega bolalarni tarbiyalashda ilg‘or 
metodik yondashuvlar va amaliy tajribaga asoslangan uslublardan foydalanish bugungi kun ta’lim-tarbiya jara-
yonining ajralmas qismidir. Sensor tarbiya orqali bola atrof-muhitni anglaydi, tafakkuri kengayadi va ijtimoiy 
muhitga moslashadi.

Kelajak egalari bo‘lgan bolalar tarbiyasida tarbiyachining maxsus bilim, malaka va ko‘nikmalari hal qiluv-
 chi ahamiyat kasb etadi. Shu nuqtai nazardan, yuqorida keltirilgan metodik tavsiyalarni amaliyotga joriy etish 
muhim bo‘lib, ular maktabgacha yoshdagi bolalarning aqliy, hissiy va ijtimoiy rivojlanishiga ijobiy ta’sir ko‘rsa-
tadi.

Foydalanilgan adabiyotlar roʻyxati:
1. Abdullayeva Z. Maktabgacha yoshdagi bolalar psixologiyasi. – Toshkent: Fan, 2017. – 112 b.
2. Islomov B. Bolalar pedagogikasi va metodikasi. – Toshkent: Ilm, 2018. – 136 b.
3. Xasanova G. Didaktik o‘yinlar orqali tarbiya. – Toshkent: TDPU, 2019. – 78 b.
4. Montessori M. Bola sirini kashf etish. – Toshkent: Sharq, 2019. – 187 b.
5. Norkulova D. “Sensor tarbiya asoslari”, Maktabgacha ta’lim, 2021, №4. – B. 45–49.
6. Piaget J. Child’s Conception of the World. – Routledge, 2007. – 258 p.
7. Rasulova M. Maktabgacha yoshdagi bolalar bilan mashg‘ulotlar. – Samarqand, 2020. – 102 b.
8. https://www.gazeta.uz/oz/2023/03/12/montessori/

9 Rasulova M. Maktabgacha yoshdagi bolalar bilan mashg‘ulotlar. – Samarqand, 2020. – 102 b
10 Islomov B. Bolalar pedagogikasi va metodikasi. – Toshkent: Ilm, 2018. – 134 b
11 Piaget J. Child’s Conception of the World. – Routledge, 2007. – 258 p.

